
Saddarshanam

సద్దర్శనమ్

శ్రీభగవద్రమణమహర్షి   -విరచిత-ద్రావిడగ్రన్థస్య  
సంస్కృతానువాదాత్మకమ్

మఙ్గలమ్
సత్ప్రత్యయాః కిం ను విహాయ సన్తం
హృద్యేష చిన్తారహితో హృదాఖ్యః ।
కథం స్మరామస్తమమేయమేకం
తస్య స్మృతిస్తత్ర దృఢైవ  నిష్ఠా ॥ ౧ ॥
మృత్యుఞ్జయం  మృత్యుభియాశ్రితానా -

మహంమతిర్మృత్యుముపైతి  పూర్వమ్ ।
అథ స్వభావాదమృతేషు తేషు
కథం పునర్మృత్యుధియోఽవకాశః ॥౨ ॥

గ్రన్థారమ్భః 
సర్వైర్నిదానం  జగతోఽహమశ్చ
వాచ్యః ప్రభుః  కశ్చిదపారశక్తిః ।
చిత్రేఽత్ర  లోక్యం చ విలోకితా చ
పటః ప్రకాశోఽప్యభవత్స  ఏకః ॥ ౩॥

తత్త్వగ్రన్థమాలా 
ఆరభ్యతే జీవజగత్పరాత్మ-
తత్త్వాభిధానేన మతం సమస్తమ్ ।
ఇదం త్రయం యావదహంమతి స్యాత్
సర్వోత్తమాఽహంమతిశూన్యనిష్ఠా ॥ ౪॥
సత్యం మృషా వా చిదిదం జడం వా
దుఃఖం సుఖం వేతి ముధా వివాదః ।
అదృష్టలోకా  నిరహంప్రతీతి -
ర్నిష్ఠాఽవికల్పా  పరమాఽఖిలేష్టా ॥ ౫॥

సద్దర్శనమ్

సరూపబుద్ధిర్జగతీశ్వరే   చ
సరూపధీరాత్మనియావదస్తి ।
అరూపకాత్మా యది కః ప్రపశ్యేత్
సా దృష్టిరేకాఽనవధిర్హి  పూర్ణా ॥౬॥
యత్పఞ్చకోశాత్మకమస్తి దేహం
తదన్తరా కిం భువనం చకాస్తి ।
దేహం వినా పఞ్చవిధం తదేతత్
పశ్యన్తి కే వా భువనం భణన్తు ॥ ౭॥
శబ్దాదిరూపం  భువనం సమస్తం
శబ్దాదిసత్తేన్ద్రియవృత్తిభాస్యా   ।
సత్తేన్ద్రియాణాం  మనసో వశే స్యాత్
మనోమయం తద్భువనం వదామః ॥౮॥
ధియా సహోదేతి ధియాస్తమేతి
లోకస్తతో ధీప్రవిభాస్య  ఏషః ।
ధీలోకజన్మక్షయధామ పూర్ణం
సద్వస్తు జన్మక్షయశూన్యమేకమ్ ॥౯॥
భవన్తు సద్దర్శనసాధనాని
పరస్య నామాకృతిభిః సపర్యా ।
సద్వస్తుని ప్రాప్తదాత్మభావా 
నిష్ఠైవ  సద్దర్శనమిత్యవేహి  ॥ ౧౦॥
ద్వన్ద్వాని  సర్వాణ్యఖిలాస్త్రిపుట్యః
కిఞ్చిత్సమాశ్రిత్య  విభాన్తి వస్తు ।
తన్మార్గణే  స్యాద్గలితం  సమస్తం
న పశ్యతాం సచ్చలనం కదాపి ॥ ౧౧॥
విద్యా కథం భాతి న చేదవిద్యా
విద్యాం వినా కిం ప్రవిభాత్యవిద్యా  ।
ద్వయం చ కస్యేతి విచార్య మూల-
స్వరూపనిష్ఠా పరమార్థవిద్యా  ॥ ౧౨॥

బోద్ధారమాత్మానమజానతో యో
బోధః స కిం స్యాత్పరమార్థబోధః  ।
బోధస్య బోధ్యస్య చ సంశ్రయం  స్వం
విజానతస్తద్ద్వితయం  వినశ్యేత్ ॥ ౧౩॥
నిద్రా న విద్యా గ్రహణం  న విద్యా
గృహ్ణాతి  కిఞ్చిన్న యథార్థబోధే  ।
నిద్రాపదార్థగ్రహణేతరా    స్యాత్
చిదేవ విద్యా విలసన్త్యశూన్యా ॥ ౧౪॥
సత్యశ్చిదాత్మా వివిధాకృతిశ్చిత్
సిధ్యేత్పృథక్సత్యచితో న భిన్నా ।
భూషావికారాః కిము సన్తి సత్యం
వినా సువర్ణం  పృథగత్ర లోకే ॥ ౧౫॥
తద్యుష్మదోరస్మది సమ్ప్రతిష్ఠా
తస్మిన్ వినష్టేఽస్మది  మూలబోధాత్ ।
తద్యుష్మదస్మన్మతివర్జితైకా 
స్థితిర్జ్వలన్తీ    సహజాత్మనః స్యాత్ ॥ ౧౬॥
భూతం భవిష్యచ్చ భవత్స్వకాలే
తద్వర్తమానస్య విహాయ తత్త్వమ్ ।
హాస్యా న కిం స్యాద్గతభావిచర్చా
వినైకసఙ్ఖ్యాం   గణనేవ లోకే ॥ ౧౭॥
క్వ భాతి దిక్కాలకథా వినాఽస్మాన్
దిక్కాలలీలేహ వపుర్వయం చేత్ ।
న క్వాపి భామో న కదాపి భామో
వయం తు సర్వత్ర సదా చ భామః ॥ ౧౮॥
దేహాత్మభావే జ్ఞజడౌ  సమానా-

వేకస్య దేహే హృది దీప్త ఆత్మా ।
ఆక్రమ్య  దేహం చ జగచ్చ పూర్ణః
పరస్య మేయం తనుమాత్రమాత్మా  ॥ ౧౯॥
అజ్ఞస్య  విజ్ఞస్య  చ విశ్వమస్తి

పూర్వస్య దృశ్యం జగదేవ సత్యమ్ ।
పరస్య దృశ్యాశ్రయభూతమేకం
సత్యం ప్రపూర్ణం   ప్రవిభాత్యరూపమ్  ॥౨౦॥
విధేః ప్రయత్నస్య  చ కోఽపి వాద-
స్తయోర్ద్వయోర్మూలమజానతాం  స్యాత్ ।
విధేః ప్రయత్నస్య  చ మూలవస్తు
సఞ్జానతాం  నైవ  విధిర్న యత్నః ॥౨౧॥
యదీశితుర్వీక్షణమీక్షితార-
మవీక్ష్య తన్మానసికేక్షణం స్యాత్ ।
న ద్రష్టురన్యః   పరమో హి తస్య
వీక్షా స్వమూలే ప్రవిలీయ  నిష్ఠా ॥౨౨॥
ఆత్మానమీక్షేత పరం ప్రపశ్యే -
దిత్యాగమోక్తేః సులభో న భావః ।
నాత్మైవ  దృశ్యో యది కా కథేశే
స్వయం తదన్నీభవనం తదీక్షా ॥౨౩॥
ధియే ప్రకాశం  పరమో వితీర్య
స్వయం ధియోఽన్తః ప్రవిభాతి  గుప్తః ।
ధియం పరావర్త్య ధియోన్తరేఽత్ర
సంయోజనాన్నేశ్వరదృష్టిరన్యా  ॥౨౪॥
న వక్తి దేహోఽహమితి ప్రసుప్తౌ
న కోఽపి నాభూవమితి ప్రవక్తి   ।
యత్రోదితే  సర్వముదేతి తస్య
ధియాఽహమః శోధయ జన్మదేశమ్ ॥౨౫॥
దేహో న జానాతి సతో న జన్మ
దేహప్రమాణోఽన్య  ఉదేతి మధ్యే ।
అహఙ్కృతిగ్రన్థివిబన్ధసూక్ష్మ   -
శరీరచేతోభవజీవనామా ॥౨౬॥
రూపోద్భవో రూపతతిప్రతిష్ఠో
రూపాశనో ధూతగృహీతరూపః ।
స్వయం విరూపః స్వవిచారకాలే

సద్దర్శనమ్

ధావత్యహఙ్కారపిశాచ ఏషః ॥౨౭॥
భావేఽహమః సర్వమిదం విభాతి
లయేఽహమో నైవ  విభాతి కిఞ్చిత్।
తస్మాదహంరూపమిదం సమస్తం
తన్మార్గణం  సర్వజయాయమార్గః  ॥౨౮॥
సత్యా స్థితిర్నాహముదేతి  యత్ర
తచ్చోదయస్థానగవేషణేన  ।
వినా న నశ్యేద్యది తన్న నశ్యేత్
స్వాత్మైక్యరూపా  కథమస్తు నిష్ఠా ॥౨౯॥
కూపే యథా గాఢజలే తథాన్త-
ర్నిమజ్జ్య  బుద్ధ్యా  శితయా నితాన్తమ్ ।
ప్రాణం  చ వాచం చ నియమ్య చిన్వన్
విన్దేన్నిజాహఙ్కృతిమూలరూపమ్  ॥ ౩౦॥
మౌనేన మజ్జన్మనసా  స్వమూల-
చర్చైవ  సత్యాత్మవిచారణం స్యాత్ ।
ఏషోఽహమేతన్న మమ స్వరూప-
మితి ప్రమా  సత్యవిచారణాఙ్గమ్  ॥ ౩౧॥
గవేషణాత్ప్రాప్య హృదన్తరం తత్
పతేదహన్తా పరిభుగ్నశీర్షా ।
అథాహమన్యత్స్ఫురతి ప్రకృష్టం 
నాహఙ్కృతిస్తత్పరమేవ పూర్ణమ్  ॥ ౩౨॥
అహఙ్కృతిం యో లసతి గ్రసిత్వా
కిం తస్య కార్యం పరిశిష్టమస్తి  ।
కిఞ్చిద్విజానాతి స నాత్మనోఽన్యత్
తస్య స్థితిం  భావయితుం క్షమః కః ॥ ౩౩॥
ఆహ స్ఫుటం తత్త్వమసీతి వేద-
స్తథాప్యసమ్ప్రాప్య పరాత్మనిష్ఠామ్  ।
భూయో విచారో మతిదుర్బలత్వం
తత్సర్వదా స్వాత్మతయా హి భాతి ॥ ౩౪॥

న వేద్మ్యహం మాముత వేద్మ్యహం మా-

మితి ప్రవాదో  మనుజస్య హాస్యః ।
దృగ్దృశ్యభేదాత్  కిమయం ద్విధాత్మా
స్వాత్మైకతాయాం  హి ధియాం న భేదాః ॥ ౩౫॥
హృత్ప్రాప్య సద్ధామ  నిజస్వరూపే
స్వభావసిద్ధేఽనుపలభ్య  నిష్ఠామ్  ।
మాయావిలాసః సదసత్సరూప-
విరూపనానైకముఖప్రవాదాః   ॥ ౩౬॥
సిద్ధస్య  విత్తిః సత ఏవ సిద్ధిః
స్వప్నోపమానాః ఖలు సిద్ధయోఽన్యాః  ।
స్వప్నః ప్రబుద్ధస్య   కథం ను సత్యః
సతి స్థితః  కిం పునరేతి మాయామ్ ॥ ౩౭॥
సోఽహంవిచారో వపురాత్మభావే
సాహాయ్యకారీ పరమార్గణస్య  ।
స్వాత్మైక్యసిద్ధౌ  స పునర్నిరర్థో
యథా నరత్వప్రమితిర్నరస్య  ॥ ౩౮॥
ద్వైతం  విచారే పరమార్థబోధే
త్వద్వైతమిత్యేష  న సాధువాదః ।
గవేషణాత్ప్రాగ్దశమే  వినష్టే
పశ్చాచ్చ లబ్ధే దశమత్వమేకమ్ ॥ ౩౯॥
కరోమి కర్మేతి నరో విజానన్
బాధ్యో భవేత్కర్మఫలం చ భోక్తుమ్ ।
విచారధూతా హృది కర్తృతా చేత్
కర్మత్రయం  నశ్యతి సైవ  ముక్తిః ॥ ౪౦॥
బద్ధత్వభావే  సతి మోక్షచిన్తా
బన్ధస్తు  కస్యేతి విచారణేన ।
సిద్ధే స్వయం స్వాత్మని నిత్యముక్తే
క్వ బన్ధచిన్తా  క్వ చ మోక్షచిన్తా ॥ ౪౧॥
రూపిణ్యరూపిణ్యుభయాత్మికా చ

సద్దర్శనమ్

ముక్తిస్త్రిరూపేతి  విదో వదన్తి ।
ఇదం త్రయం యా వివినక్త్యహన్ధీ -
స్తస్యాః ప్రణాశః  పరమార్థముక్తిః  ॥ ౪౨ ॥
సద్దర్శనం  ద్రావిడవాఙ్నిబద్ధం 
మహర్షిణా  శ్రీరమణేన  శుద్ధమ్  ।
ప్రబన్ధముత్కృష్టమమర్త్యవాణ్యా   -
మనూద్య వాసిష్ఠమునిర్వ్యతానీత్  ॥ ౪౩ ॥
సత్తత్త్వసారం  సరలం దధానా
ముముక్షులోకాయ ముదం దదానా ।
అమానుషశ్రీరమణీయవాణీ -

మయూఖభిత్తిర్మునివాగ్ విభాతి ॥ ౪౪॥
॥ సద్దర్శనం  సమాప్తమ్॥

